
ଧ୍ୟାନମ୍  –
ଵାଗୀଶା  ୟସ୍ୟ  ଵଦନେ  ଲକ୍ଷ୍ମୀର୍ୟସ୍ୟ  ଚ  ଵକ୍ଷସି  ।
ୟସ୍ୟାସ୍ତେ  ହୃଦୟେ  ସଂଵିତ୍ତଂ  ନୃସିଂହମହଂ  ଭଜେ  ॥

ଅଥ  ସ୍ତୋତ୍ରମ୍  –
ଦେଵତାକାର୍ୟସିଦ୍ଧ୍ୟର୍ଥଂ  ସଭାସ୍ତଂଭସମୁଦ୍ଭଵମ୍  ।
ଶ୍ରୀନୃସିଂହଂ  ମହାଵୀରଂ  ନମାମି  ଋଣମୁକ୍ତୟେ  ॥  1 ॥

ଲକ୍ଷ୍ମ୍ୟାଲିଂଗିତ  ଵାମାଂକଂ  ଭକ୍ତାନାଂ  ଵରଦାୟକମ୍  ।
ଶ୍ରୀନୃସିଂହଂ  ମହାଵୀରଂ  ନମାମି  ଋଣମୁକ୍ତୟେ  ॥  2 ॥

ଆଂତ୍ରମାଲାଧରଂ  ଶଂଖଚକ୍ରାବ୍ଜାୟୁଧଧାରିଣମ୍  ।
ଶ୍ରୀନୃସିଂହଂ  ମହାଵୀରଂ  ନମାମି  ଋଣମୁକ୍ତୟେ  ॥  3 ॥

ସ୍ମରଣାତ୍  ସର୍ଵପାପଘ୍ନଂ  କଦ୍ରୂଜଵିଷନାଶନମ୍  ।
ଶ୍ରୀନୃସିଂହଂ  ମହାଵୀରଂ  ନମାମି  ଋଣମୁକ୍ତୟେ  ॥  4 ॥

ସିଂହନାଦେନ  ମହତା  ଦିଗ୍ଵିଦିଗ୍ଭୟନାଶନମ୍  ।  [ଦିଗ୍ଦଂତି ]
ଶ୍ରୀନୃସିଂହଂ  ମହାଵୀରଂ  ନମାମି  ଋଣମୁକ୍ତୟେ  ॥  5 ॥

ପ୍ରହ୍ଲାଦଵରଦ  ଶ୍ରୀଶଂ  ଦୈତ୍ୟେଶ୍ଵରଵିଦାରଣମ୍  ।
ଶ୍ରୀନୃସିଂହଂ  ମହାଵୀରଂ  ନମାମି  ଋଣମୁକ୍ତୟେ  ॥  6 ॥

କ୍ରୂରଗ୍ରହୈଃ  ପୀଡିତାନାଂ  ଭକ୍ତାନାମଭୟପ୍ରଦମ୍  ।
ଶ୍ରୀନୃସିଂହଂ  ମହାଵୀରଂ  ନମାମି  ଋଣମୁକ୍ତୟେ  ॥  7 ॥

ଵେଦଵେଦାଂତୟଜ୍ଞେଶଂ  ବ୍ରହ୍ମରୁଦ୍ରାଦିଵଂଦିତମ୍  ।
ଶ୍ରୀନୃସିଂହଂ  ମହାଵୀରଂ  ନମାମି  ଋଣମୁକ୍ତୟେ  ॥  8 ॥

ଇତ୍ଥଂ  ୟଃ  ପଠତେ  ନିତ୍ୟଂ  ଋଣମୋଚନ  ସିଦ୍ଧୟେ  ।  [ସଂଜ୍ଞିତମ୍
]
ଅନୃଣୋ  ଜାୟତେ  ଶୀଘ୍ରଂ  ଧନଂ  ଵିପୁଲମାପ୍ନୁୟାତ୍  ॥  9 ॥

ସର୍ଵସିଦ୍ଧିପ୍ରଦଂ  ନୃଣାଂ  ସର୍ଵୈଶ୍ଵର୍ୟପ୍ରଦାୟକମ୍  ।
ତସ୍ମାତ୍  ସର୍ଵପ୍ରୟତ୍ନେନ  ପଠେତ୍  ସ୍ତୋତ୍ରମିଦଂ  ସଦା  ॥
10 ॥

ଇତି  ଶ୍ରୀନୃସିଂହପୁରାଣେ  ଋଣମୋଚନ  ଶ୍ରୀ  ନୃସିଂହ
ସ୍ତୋତ୍ରମ୍  ।

